
Овој 8-ми март се одбележува 102-та годишнина на Меѓународниот ден на жената и 
претставува значајна можност да се осврнеме на важните придобивки што жените ги имаат 
постигнато на глобално ниво во изминатото столетие. На почетокот, овој ден ги 
прославуваше движењата за правата на жените, меѓу кои беа и заложбите за остварување на 
правото на глас и правото на жената да може да врши јавна функција, како и напорите за 
запирање на дискриминацијата на жената на работно место. Денес, овој ден претставува 
можност да размислуваме за постигнатиот напредок, да повикаме на промени и да ги 
славиме делата на храброст и одлучност на жените, кои извршиле промени во своите 
заедници и земји. 
 
Денес во Вашингтон, секретарот Кери ќе биде домаќин на свеченото доделување на 
годишната Меѓународна награда за храбри жени, што се оддржува по седми пат, на кое ќе 
присуствува и првата дама, Мишел Обама.  Меѓународната награда за храбри жени на 
државниот секретар им оддава признание на жените од целиот свет, кои покажале 
исклучителна храброст и лидерство во поддршката за правата на жените и зацврстувањето на 
нивната положба, честопати и по цена на големи лични жртви. Овогодинешните девет 
добитнички на награди доаѓаат од Авганистан, Сирија, Индија, Тибет, Хондурас, Русија, 
Нигерија, Сомалија и Виетнам.  Тие се новинарки, академски работници, адвокатки, 
активистки за граѓански права, а една од нив е и војник. Тие се мајки, ќерки, сопруги и сестри. 
Сите тие еден ден решиле да речат: „Не, доста е веќе! Ако сакам работите да се променат, 
морам да сторам нешто“.  И покрај огромниот терет на сиромаштија, дискриминација и 
насилство, овие девет жени, како и многу други во целиот свет, се борат против корупцијата и 
неправдата, во име на човековите права, доброто владеење и економските можности. Тие се 
движечката сила на промените, бранејќи ги не само правата на жените и девојките, туку и 
борејќи се за своите заедници, земји и светот околу нив. 
 
Една од овие жени е Та Понг Тан, блогерка која била уапсена заради објавување на онлајн 
написи и анализи за официјална корупција, како и вести кои рестриктивните виетнамски 
власти ги сметале за недозволиви.  Во 2011, таа беше уапсена и осудена на десет години 
затвор.  Друга добитничка е Разан Зејтунах, 34-годишна Сиријка , која мораше да се крие, 
откако сириските власти ја прогласија за странски агент. Таа известуваше на интернет и за 
странските медиуми за злосторствата против цивилите. Таа и денес го прави истото и е 
водечки глас на сириската револуција. Приказните на останатите седум жени се подеднакво 
инспирирачки. 
 
Овие девет жени не инспирираат, иако повеќето од нас никогаш нема да се соочат со 
предизвиците и опасностите со кои тие секојдневно живеат. Како сопруг на една силна и 
независна жена професионалец, и татко на три талентирани ќерки, од кои секоја гради своја 
кариера и го следи својот сон, можам да кажам дека напредокот што жените го постигнуваат 
во општеството е многу јасен. Но, знам дека и покрај напредокот, сеуште постојат огромни 
родови нееднаквости во светот. Потенцијалот на жените да придонесат кон економскиот раст 
и просперитет, општествениот прогрес, мирот и доброто владеење, сеуште е неискористен на 
многу места. Родовото насилство продолжува да ги уништува животите на девојчињата и 



жените, на семејствата и на заедниците, осиромашувајќи го светот од таленти кои итекако му 
се неопходни. 
 
Доколку сакаме да изградиме помирен, попросперитетен и поправеден свет, не можеме да 
ја запоставиме едната половина од неговата популација. Не можеме успешно да се соочиме 
со предизвиците во смисол на безбедност, образование, економија, развој, итн, доколку 
жените не се ангажирани на секое ниво во општеството. Ова е исто толку точно овде во 
Македонија, како и во Соединетите Држави и во другите земји во светот. 
 
Овде во Македонија, секој ден гледаме примери за вредниот придонес што жените го 
даваат. Имав можност да патувам низ оваа прекрасна земја и да се среќавам со жени од сите 
професии – жени кои инспирираат со својата предаденост кон подобрувањето на 
образовниот систем, здравството и превентивната медицина за жени, во борбата против 
домашното насилство, унапредувањето на медиумските слободи и судството, и 
проширувањето на можностите за водење бизнис. Тоа се храбри жени, кои секојдневно се 
борат да ја направат оваа земја подобро место за живеење за сите граѓани на Македонија. И 
честопати, токму жените на оваа земја, се тие, кои го покажале патот кон помирување и кон 
една посилна, побезбедна и просперитетна демократија. 
 
САД се посветени на зајакнувањето на улогата на жените не само затоа што тоа е вистинската 
работа, туку и затоа што тоа е мудро да се прави. Кога кај жените има прогрес, тогаш и во 
државите има прогрес. Едноставно, нам ни требаат талентите, искуствата и лидерството на 
жените. Се надевам, ќе ни се придружите мене и на мојата сопруга, Мериџо, да го 
поздравиме придонесот што жените го прават во светот и овде, во Македонија. Тие прават 
разлика. Тие го менуваат светот на подобро и сите ние – без разлика на полот – им должиме 
благодарност и постојана заложба да бидеме со нив во соочувањето со предизвиците кои 
сеуште постојат за сите нас. 
 


